
Rezime/Abstract

Pravo konkurencije predstavlja skup pravila kojima se reguliše ponašanje učesnika na tržištu, te se njima postavljaju
granice u okviru kojih se isti moraju kretati. Kao posebna grana prava, pravo konkurencije ima značajnu ulogu u pravu
Evropske unije obzirom da je ista zajednica nastala prvenstveno iz ekonomskih interesa svojih članica. Bosna i
Hercegovina, kao potpisnica Sporazuma o stabilizaciji i pridruživanju, u cilju što bržeg ulaska u zajednicu Evropske unije,
ima obavezu da uskladi svoje zakonodavstvo sa zakonodavstvom Evropske unije. Tako je Bosna i Hercegovina preuzela
obavezu da donese propise kojima se štiti tržišno natjecanje, pa je skladno tome donesen Zakon o konkurenciji BiH i Zakon
o sistemu državne pomoći, kao dva najznačajnija zakona u toj oblasti. Odredbama Zakona o konkurenciji predviđena su tri
načina narušavanja tržištne utakmice i to putem: zabranjenih sporazuma, zloupotrebe dominantnog položaja i
koncentracija. Svi navedeni oblici ponašanja su zabranjeni ako imaju za cilj ili učinak sprečavanje, ograničavanje ili
narušavanje tržišne konkurencije na mjerodavnom tržištu. Ovaj rad će se fokusirati na problem koncentracija, te njihovo
pravno regulisanje. Koncentracije nastaju u slučaju povezivanja (spajanja i pripajanja) privrednih subjekata, sticanja
kontrole nad drugim ili dijelom drugog subjekta, te zajedničkim ulaganjem na dugoročnoj osnovi. Poželjno je, u državi
usmjerenoj ka njegovanju i razvijanju tržišne privrede, postojanje koncentracija, obzirom da iste imaju značajne prednosti,
kako za potrošače, tako i za tehnički i tehnološki razvoj države. Međutim, kada učesnici koncentracija imaju za cilj
sprečavanje, narušavanje ili ograničavanje konkurencije, tada iste treba zabraniti. U slučaju provedbe zabranjene
koncentracije ili one koja bi trebala biti zabranjena, Zakonom su predviđene sankcije privrednim subjektima koji su imali
obavezu da koncentraciju prijave, odnosno da postupe u skladu sa odlukom Konkurencijskog vijeća. U tom slučaju
Konkurencijsko vijeće može izreći upravne sankcije, dok sudovi mogu odlučivati u postupcima za naknadu štete. U
pravnom sistemu Bosne i Hercegovine zaštitom prava konkurencije bavi se Konkurencijsko vijeće. Odluke ovog vijeća su
konačne, a krajnja instanca na kojoj se može tražiti zaštita povrijeđenog prava je Sud Bosne i Hercegovine. Ključne riječi:
pravo konkurencije, tržište, koncentracija, usklađivanje, postupak, sankcije

